ԱՄՓՈՓԱԹԵՐԹ
«Հաշվարկային փաստաթուղթ չհամարվող՝ օրենսդրությամբ սահմանված կարգով կազմված այլ փաստաթղթերի դուրսգրման դեպքերը, կարգը և ժամկետները սահմանելու մասին» Հայաստանի Հանրապետության կառավարության որոշման նախագծի վերաբերյալ

	1. ՀՀ բարձր տեխնոլոգիական արդյունաբերության նախարարություն
	19.01.2024թ.

	
	N01/17.2/336-2024

	Ի պատասխան 2024 թվականի հունվարի 8-ի Ձեր թիվ 01/3-4/561-2024 գրության՝ «Հաշվարկային փաստաթուղթ չհամարվող՝ օրենսդրությամբ սահմանված կարգով կազմված այլ փաստաթղթի դուրսգրման դեպքերը, կարգը և ժամկետները սահմանելու մասին» ՀՀ կառավարության որոշման նախագծի /այսուհետ՝ Նախագիծ/ վերաբերյալ տեղեկացնում եմ հետևյալը.
1.	ՀՀ Հարկային օրենսգրքի /այսուհետ՝ Օրենսգիրք/ 55-րդ հոդվածի 13-րդ մասով սահմանված է պահանջ այն մասին, որ՝ «...., Հայաստանի Հանրապետությունում հաշվառված մշտական հաստատություն չունեցող ոչ ռեզիդենտ կազմակերպությունից կամ Հայաստանի Հանրապետությունում հաշվառված մշտական հաստատություն չունեցող ոչ ռեզիդենտ ֆիզիկական անձից ձեռք բերվող ապրանքների, ընդունվող աշխատանքների և (կամ) ստացվող ծառայությունների .... գծով առաջացող ծախսերը կարող են փաստաթղթավորվել հաշվարկային փաստաթուղթ չհամարվող՝ օրենսդրությամբ սահմանված կարգով կազմված այլ փաստաթղթերով:»: Իսկ Օրենսգրքի 55-րդ հոդվածի 14-րդ մասի համաձայն՝ Կառավարությանը լիազորվել է սահմանելու հաշվարկային փաստաթուղթ չհամարվող՝ օրենսդրությամբ սահմանված կարգով կազմված այլ փաստաթղթերի դուրսգրման դեպքերը, կարգը և ժամկետները: 
Հաշվի առնելով վերոգրյալը՝ գտնում եմ, որ Նախագծի 1-ին կետով հաստատվող հավելվածի /այսուհետ՝ Հավելված/ 2-րդ կետի 2-րդ ենթակետով նկարագրված «անհատ ձեռնարկատեր և նոտար չհանդիսացող ֆիզիկական անձից ապրանքի ձեռքբերման» դեպքը պետք է համապատասխանի Օրենսգրքի 55-րդ հոդվածի 13-րդ կետում նկարագրված դեպքին:
	Ընդունվել է ի գիտություն
Օրենսգրքի 55-րդ հոդվածի 14-րդ մասով Կառավարությանը լիազորություն է վերապահվել սահմանելու հաշվարկային փաստաթուղթ չհամարվող՝ օրենսդրությամբ սահմանված կարգով կազմված այլ փաստաթղթերի դուրսգրման դեպքերը, կարգը և ժամկետները: Այդ կարգավորումների շրջանակում նախագծով առաջարկվում է էլեկտրոնային եղանակով այլ փաստաթղթերի դուրս գրման դեպքերը սահմանել անհատ ձեռնարկատեր և նոտար չհանդիսացող ֆիզիկական անձանցից ապրանքների ձեռքբերման մասով, որն իր մեջ ներառում է նաև ոչ ռեզիդենտ ֆիզիկական անձից ապրանքների ձեռքբերման դեպքը:
Միաժամանակ, օրենսգրքի 55-րդ հոդվածին համապատասխան ոչ ռեզիդենտ կազմակերպություններից ձեռք բերվող ապրանքների, ընդունվող աշխատանքների և ստացվող ծառայությունների մասով կատարված ծախսերի փաստաթղթավորման կարգը սահմանված է ՀՀ կառավարության 09.04.2020թ. N547-Ն որոշմամբ:
Ելնելով վերոնշյալից նախագծում փոփոխություն կատարելու անհրաժեշտությունը բացակայում է:


	2.	Հավելվածի 6-րդ, 13-րդ և 14-րդ  կետերի կարգավորումները անհիմն կրկնում են ՀՀ կառավարության 2017 թվականի հոկտեմբերի 5-ի  N 1257-Ն որոշման /այսուհետ՝ Որոշում/ 6-րդ, 13-րդ և 34-րդ կետերի կարգավորումները: Այդ առումով, նկատի ունենալով «Նորմատիվ իրավական ակտերի մասին» օրենքի 17-րդ հոդվածի 1-ին և 2-րդ մասերով սահմանված պահանջները՝ անհիմն կրկնություններից խուսափելու նպատակով, առաջարկում եմ կիրառել արտաքին հղումներ նշված որոշմանը: 
Նույն նկատառումները վերաբերում են նաև Հավելվածի 12-րդ կետի 5-րդ ենթակետով նախատեսված կարգավորմանը, որն անհիմն կրկնում է Օրենսգրքի 55-րդ հոդվածի 4-րդ մասի 10-րդ կետի դրույթները: Բացի այդ, Հավելվածի 12-րդ կետի 5-րդ ենթակետով նախատեսվող պահանջները չեն համապատասխանում Օրենսգրքի 55-րդ հոդվածի 4-րդ մասի 10-րդ կետով սահմանված պահանջներին, մասնավորապես՝ Հավելվածի 12-րդ կետի 5-րդ ենթակետի «բ.» և «գ.» պարբերություններում բացակայում են կազմակերպության և անհատ ձեռնարկատերի գործունեությունը փաստացի իրականացնելու վայրի հասցեի վերաբերյալ դրույթը:
	Չի ընդունվել
Հաշվի առնելով, որ Կառավարության որոշմամբ պետք է սահմանվի անհատ ձեռնարկատեր և նոտար չհանդիսացող ֆիզիկական անձանցից ապրանքների ձեռքբերման գործարքների փաստաթղթավորման համար հաշվարկային փաստաթուղթ չհամարվող այլ փաստաթղթերի դուրս գրման կարգը, ուստի նպատակահարմար է համարվել կարգով նկարագրել էլեկտրոնային եղանակով այլ փաստաթղթերի դուրս գրման կարգը, որն, ըստ էության, տարբերվում է ՀՀ կառավարության 05.10.2017թ. N1257-Ն որոշմամբ սահմանված էլեկտրոնային եղանակով հաշվարկային փաստաթղթերի դուրս գրման կարգից: Ընդ որում, նշված որոշմամբ սահմանված կարգավորումները կիրառելի չեն կարող համարվել նախագծով առաջարկվող` ֆիզիկական անձից ձեռքբերման փաստաթղթի մասով, քանի որ ՀՀ կառավարության 05.10.2017թ. N1257-Ն որոշման N1 հավելվածի դրույթները վերաբերում են հաշվարկային փաստաթղթերի դուրս գրման կարգին, և միայն հղումներ կատարելը բավարար չէ (պետք է կատարվեն նաև համապատասխան հստակեցումներ): 

	3.	Հավելվածի 8-րդ կետում «ֆիզիկական անձին կարող են տրամադրվել» բառերն առաջարկում ենք փոխարինել «ֆիզիկական անձին տրամադրվել» բառերով:
	Ընդունվել է

	2. ՀՀ էկոնոմիկայի նախարարություն
	25.01.2024թ.

	
	N01/826-2024

	Ի պատասխան Ձեր՝ 2024 թվականի հունվարի 8-ի թիվ 01/3-4/561-2024 գրության` քննության առնելով «Հաշվարկային փաստաթուղթ չհամարվող՝ օրենսդրությամբ սահմանված կարգով կազմված այլ փաստաթղթի դուրսգրման դեպքերը, կարգը և ժամկետները սահմանելու մասին» Կառավարության որոշման նախագիծը, հայտնում ենք, որ ներկայացված նախագծի վերաբերյալ Էկոնոմիկայի նախարարությունը սկզբունքային առարկություններ չունի։
Այդուհանդերձ, հարկ է նկատել, որ նշյալ նախագծի հավելվածի 9-րդ կետով սահմանված է, որ էլեկտրոնային ստորագրությամբ վավերացված ֆիզիկական անձից ձեռքբերման փաստաթուղթը  ենթակա չէ փոփոխման, մինչդեռ առաջարկում ենք իրավահարաբերության մասնակիցներին հնարավորություն տալ սխալների ինքնուրույն հայտնաբերման դեպքում ներկայացնել ճշտված հարկային հաշվարկներ:
	Ընդունվել է գիտություն
Որոշման նախագծի հավելվածով սահմանվող կարգի 7-րդ կետի համաձայն՝ «էլեկտրոնային եղանակով ֆիզիկական անձից ձեռքբերման փաստաթղթի դուրսգրման համար հարկ վճարողին սերիա-համարների տրամադրումը, դուրս գրված այդ փաստաթղթերը, ինչպես նաև էլեկտրոնային եղանակով սխալներով դուրս գրված ֆիզիկական անձից ձեռքբերման փաստաթղթերը հաշվառվում են հարկային մարմնում: Հարկային մարմնի հաշվարկային փաստաթղթերի համակարգի միջոցով ֆիզիկական անձից ձեռքբերման փաստաթղթեր դուրս են գրվում և դուրս գրված այդ փաստաթղթերի մասին տեղեկություններ ներառվում և այլ գործողություններ կատարվում են այն հարկ վճարողի անվամբ, ում անվամբ հարկային մարմնի հաշվետվությունների ներկայացման էլեկտրոնային համակարգի միջոցով մուտք է գործվել հարկային մարմնի հաշվարկային փաստաթղթերի համակարգ»։ Փաստաթղթում սխալների հայտնաբերման դեպքում հարկ վճարողը կարող է համակարգում խմբագրել արդեն դուրս գրված փաստաթուղթը։ Միաժամանակ, սխալներով դուրս գրված և ուղղված փաստաթղթերը պահպանվում են էլեկտրոնային համակարգում։
Հարկ է նկատի ունենալ, որ կարգի 9-րդ կետի համաձայն՝ «Էլեկտրոնային ստորագրությամբ վավերացված ֆիզիկական անձից ձեռքբերման փաստաթուղթը ենթակա չէ փոփոխման»։ Վերոնշյալից հետևում է, որ արդեն վավերացված փաստաթուղթը չի փոփոխվում, այլ դրանում սխալներ հայտնաբերելու դեպքում վերոնշյալ փաստաթուղթը մնում է համակարգում՝ որպես սխալներով դուրս գրված, և կազմվում է նոր փաստաթուղթ` ճշտված տվյալներով: Այսինքն, համակարգում սխալ լրացված փաստաթղթի հետ մեկտեղ պահպանվում է նաև դրա փոխարեն ճշտված տվյալներով  լրացված փաստաթուղթը։

	3. ՀՀ ֆինանսների նախարարություն
	07.03.2024թ.

	
	01/2-3/3619-2024

	Թիվ 01/3-4/561-2024 գրությամբ ներկայացված՝ «Հաշվարկային փաստաթուղթ չհամարվող՝ օրենսդրությամբ սահմանված կարգով կազմված այլ փաստաթղթի դուրսգրման դեպքերը, կարգը և ժամկետները սահմանելու մասին» ՀՀ կառավարության որոշման նախագծի վերաբերյալ հայտնում ենք հետևյալը:
1. Նախագծի 1-ին կետով սահմանվող հավելվածի (այսուհետ՝ Հավելված) 1-ին կետով առաջարկվում է սահմանել, որ կարգով կանոնակարգվում են ՀՀ հարկային օրենսգրքի (այսուհետ` Օրենսգիրք) 55-րդ հոդվածի 13-րդ մասին համապատասխան՝ անհատ ձեռնարկատեր կամ նոտար չհամարվող ֆիզիկական անձից ձեռքբերվող ապրանքների մասով օրենսդրությամբ սահմանված կարգով կազմվող հաշվարկային փաստաթուղթ չհամարվող այլ փաստաթղթի՝ էլեկտրոնային եղանակով դուրսգրման դեպքերի, կարգի և ժամկետների հետ կապված հարաբերությունները։ Միաժամանակ, Հավելվածի 2-րդ կետի 2-րդ ենթակետով առաջարկվում է սահմանել, որ ֆիզիկական անձից ձեռքբերման փաստաթուղթն էլեկտրոնային եղանակով դուրս է գրվում անհատ ձեռնարկատեր և նոտար չհանդիսացող ֆիզիկական անձից ապրանքի ձեռքբերման դեպքում:
Մյուս կողմից, Օրենսգրքի՝
1) 4-րդ հոդվածի 1-ին մասի 38-րդ հոդվածի համաձայն՝ ապրանք է համարվում դրամական միջոցից, ֆինանսական ակտիվներից, ոչ նյութական ակտիվներից, գուդվիլից տարբերվող ցանկացած ակտիվը, եթե Օրենսգրքով այլ բան սահմանված չէ: Արտարժույթի առք ու վաճառքի (արտարժույթի փոխանակման) գործունեության մեջ արտարժույթը ևս համարվում է ապրանք,
2) 346-րդ հոդվածի 1-ին մասի համաձայն՝ հարկ վճարողի հարկման օբյեկտների, հարկման բազաների և հարկային պարտավորությունների հաշվարկման (գնահատման), ինչպես նաև հարկ վճարողի մոտ արտադրանքի արտադրության, օգտակար հանածոների արդյունահանման, իրացման, ապրանքների շրջանառության, աշխատանքների կատարման և (կամ) ծառայությունների մատուցման փաստացի ծավալները, ապրանքների մատակարարման կամ պահպանման վայրերում ապրանքների (բացառությամբ հումքի, նյութերի, հիմնական միջոցների և արտարժույթի) մնացորդի պակասորդը, ապրանքների (բացառությամբ հումքի, նյութերի, հիմնական միջոցների և արտարժույթի) ձեռքբերման գործարքների փաստաթղթավորման պահանջների պահպանումը, ինչպես նաև իրացման փաստացի գները (այդ թվում` միջին) պարզելու նպատակով հարկային մարմինը կարող է իրականացնել չափագրումներ:
Վերոգրյալի կապակցությամբ, հայտնում ենք, որ կարող է ստացվել այնպես, որ արտարժույթի ձեռք բերման դեպքում նույնպես պետք է փաստաթուղթը էլեկտրոնային եղանակով դուրս գրվի: Մյուս կողմից, հարկ է նկատել, որ հարկային մարմնի կողմից ապրանքների ձեռքբերման գործարքների փաստաթղթավորման պահանջների պահպանման նպատակով չափագրումներ իրականացնելու դրույթները չեն տարածվում արտարժույթի ձեռքբերման գործարքների փաստաթղթավորման նկատմամբ։
Այս առումով, հնարավոր երկիմաստություններից խուսափելու նպատակով առաջարկում ենք արտարժույթի ձեռք բերման դեպքերի մասով նախագծով բացառություն սահմանել։ 

	2. Հավելվածի 2-րդ կետի 1-ին ենթակետով առաջարկվում է սահմանել, որ գյուղատնտեսական արտադրանքի արտադրությամբ զբաղվող՝ անհատ ձեռնարկատեր կամ նոտար չհանդիսացող ֆիզիկական անձից գյուղատնտեսական արտադրանքի ձեռքբերման դեպքում ձեռքբերման փաստաթուղթը դուրս է գրվում էլեկտրոնային եղանակով:
Հաշվի առնելով այն, որ գործնականում հարցեր են առաջանում, թե խնդրո առարկա դրույթների կիրառության առումով որ արտադրանքն է համարվում գյուղատնտեսական արտադրանք՝ առաջարկում ենք քննարկել նախագծով «գյուղատնտեսական արտադրանքի» շրջանակը հստակեցնելու նպատակահարմարության հարցը։ Մասնավորապես, առաջարկում ենք սահմանել, որ գյուղատնտեսական արտադրանք է համարվում Օրենսգրքի 126-րդ հոդվածի 1-ին մասով սահմանված արտադրանքը։
	 Ընդունվել է

	3. Հավելվածի 2-րդ կետի 3-րդ ենթակետով առաջարկվում է սահմանել, որ անհատ ձեռնարկատեր և նոտար չհանդիսացող ֆիզիկական անձի կողմից կանոնադրական (բաժնեհավաք) կապիտալում գույքի ներդրման դեպքում գործարքը փաստաթղթավորվում է էլեկտրոնային եղանակով։
Վերոգրյալի կապակցությամբ, հայտնում ենք, որ պարզ չեն խնդրո առարկա դեպքերում գործարքներն էլեկտրոնային եղանակով փաստաթղթավորելու անհրաժեշտությունը և նպատակադրումները։ Այս առումով, առաջարկում ենք նշյալ դեպքը չներառել Հավելվածի 2-րդ կետում:
	Ընդունվել է ի գիտություն
Նշված դեպքի ներառումը պայմանավորված է ՀՀ հարկային օրենսգրքի 55-րդ հոդվածի 13-րդ մասին համապատասխան՝ կանոնադրական (բաժնեհավաք) կապիտալ ներդրվող գույքի գծով առաջացող ծախսերը փաստաթղթավորելու  անհրաժեշտությամբ:

	4. Առաջարկում ենք քննարկել անհատ ձեռնարկատեր և նոտար չհանդիսացող ֆիզիկական անձանցից վարձակալությամբ վերցված գույքի գործարքները նույնպես էլեկտրոնային եղանակով փաստաթղթավորելու պահանջ սահմանելու նպատակահարմարության հարցը: 
	Ընդունվել է ի գիտություն
Հարկ է նկատի ունենալ, որ ՀՀ քաղաքացիական օրենսգրքին համապատասխան՝ անշարժ գույքի վարձակալության պայմանագրից ծագող իրավունքները ենթակա են պետական գրանցման, իսկ ֆիզիկական անձի կողմից անշարժ գույքի վարձակալությունից ստացվող եկամուտները ենթակա են եկամտային հարկով հարկման (ՀՀ հարկային օրենսգրքով սահմանված ժամկետում անհրաժեշտ է հաշարկել և վճարել եկամտային հարկը)։ 
Միաժամանակ, ներկայացված նախագծով սկզբնական փուլում նախատեսվել է հաշվարկային փաստաթուղթ չհամարվող այլ փաստաթղթերի դուրս գրման դեպքերը սահմանել միայն ապրանքների ձեռքբերման մասով։ Հետագայում՝ անհրաժեշտության դեպքում՝ կքննարկվի նաև նշված կարգավորումները ֆիզիկական անձից ընդունվող աշխատանքների և (կամ) ստացվող ծառայությունների նկատմամբ տարածելու հնարավորությունը:

	5. Հավելվածի 3-րդ կետով առաջարկվում է սահմանել, որ ֆիզիկական անձից ձեռքբերման փաստաթուղթը էլեկտրոնային եղանակով դուրս է գրվում ՀՀ կառավարության 2017 թվականի հոկտեմբերի 5-ի N 1257-Ն որոշման N1 հավելվածով սահմանված՝ հարկային մարմնի էլեկտրոնային հաշվարկային փաստաթղթերի համակարգի (e-invoicing) միջոցով՝ ինտերնետային կապի միջոցով իրական ժամանակում ապրանք ձեռքբերող (ստացող) կազմակերպության կամ անհատ ձեռնարկատիրոջ կողմից։ Էլեկտրոնային եղանակով դուրս գրվող ֆիզիկական անձից ձեռքբերման փաստաթղթերում այն դուրս գրողին վերաբերող՝ պարտադիր լրացման ենթակա տվյալները` անվանումը (անունը, ազգանունը), հարկ վճարողի հաշվառման համարը (ՀՎՀՀ-ն), գտնվելու վայրը լրացվում են հարկային մարմնի հաշվարկային փաստաթղթերի համակարգի միջոցով՝ տեղեկատվական բազայում առկա տվյալներով: 
Մյուս կողմից, Հավելվածի 12-րդ կետի 5-րդ ենթակետով առաջարկվում է սահմանել, որ նույն կարգի 3-րդ կետում նշված` դուրս գրողին վերաբերող պարտադիր լրացման ենթակա տվյալներից և նույն կարգի 5-րդ կետում նշված՝ սերիա-համարից բացի, ֆիզիկական անձից ձեռքբերման փաստաթղթում պարտադիր ներառվում են ապրանք ձեռք բերող՝
· հարկ վճարողի հաշվառման համարը, իսկ ավելացված արժեքի հարկ վճարողների դեպքում` նաև ավելացված արժեքի հարկ վճարողի հաշվառման համարը,
· կազմակերպության լրիվ անվանումը, գտնվելու վայրը, ապրանքների նշանակման վայրի հասցեն, պաշտոնատար անձի անունը, ազգանունը և ստորագրությունը,
· անհատ ձեռնարկատիրոջ անունը, ազգանունը, բնակության վայրի հասցեն,  «անհատ ձեռնարկատեր» կամ «ԱՁ» նշումը, ապրանքների նշանակման վայրի հասցեն, պաշտոնատար անձի անունը, ազգանունը և ստորագրությունը։
Հաշվի առնելով այն, որ «դուրս գրողը» և «ձեռք բերողը» նույն սուբյեկտն է, որոշ տվյալների (ՀՎՀՀ, անվանում) մասով ստացվում է կրկնություն, ինչը կարող է տարընկալումներ առաջացնել։
Այս առումով, հնարավոր տարընկալումներից խուսափելու նպատակով առաջարկում ենք համապատասխան հստակեցումներ կատարել։
	Ընդունվել է ի գիտություն
Վարչապետի աշխատակազմն ներկայացված տարբերակում համապատասխան հստակեցումներ կատարված են:

	6. Հավելվածի 7-րդ կետով առաջարկվում է սահմանել, որ էլեկտրոնային եղանակով ֆիզիկական անձից ձեռքբերման փաստաթղթի դուրսգրման համար հարկ վճարողին սերիա-համարների տրամադրումը, դուրս գրված այդ փաստաթղթերը, ինչպես նաև էլեկտրոնային եղանակով սխալներով դուրս գրված ֆիզիկական անձից ձեռքբերման փաստաթղթերը հաշվառվում են հարկային մարմնում:  Միաժամանակ, նույն հավելվածի 9-րդ կետով առաջարկվում է սահմանել, որ էլեկտրոնային ստորագրությամբ վավերացված՝ ֆիզիկական անձից ձեռքբերման փաստաթուղթը ենթակա չէ փոփոխման:
Այս առումով, առաջարկում ենք նախագծով կարգավորել նաև ճշգրտող փաստաթղթեր դուրս գրելու հետ կապված հարաբերություններ, քանի որ գործնականում կլինեն բազմաթիվ դեպքեր, երբ անհրաժեշտություն կառաջանա ճշգրտել էլեկտրոնային ստորագրությամբ վավերացված փաստաթղթերը։ Միաժամանակ, ճշգրտման հետ կապված հնարավոր ռիսկերից խուսափելու նպատակով, առաջարկում ենք քննարկել հարկ վճարողի մոտ չափագրում իրականացնելու ընթացքում կամ դրանից հետո այդ փաստաթղթերը ճշգրտելու հնարավորությունը սահմանափակելու հարցը՝ հաշվի առնելով այն հանգամանքը, որ այդպիսի հնարավորության առկայության դեպքում ուղղակի իմաստազրկվելու է հարկ վճարողների մոտ ապրանքների ավելցուկ հայտնաբերելու և դրա համար տուգանքներ կիրառելու նոր ներդրվող համակարգը։
	Ընդունվել է ի գիտություն
Որոշման նախագծի հավելվածով սահմանվող կարգի 7-րդ կետի համաձայն՝ «էլեկտրոնային եղանակով ֆիզիկական անձից ձեռքբերման փաստաթղթի դուրսգրման համար հարկ վճարողին սերիա-համարների տրամադրումը, դուրս գրված այդ փաստաթղթերը, ինչպես նաև էլեկտրոնային եղանակով սխալներով դուրս գրված ֆիզիկական անձից ձեռքբերման փաստաթղթերը հաշվառվում են հարկային մարմնում: Հարկային մարմնի հաշվարկային փաստաթղթերի համակարգի միջոցով ֆիզիկական անձից ձեռքբերման փաստաթղթեր դուրս են գրվում և դուրս գրված այդ փաստաթղթերի մասին տեղեկություններ ներառվում և այլ գործողություններ կատարվում են այն հարկ վճարողի անվամբ, ում անվամբ հարկային մարմնի հաշվետվությունների ներկայացման էլեկտրոնային համակարգի միջոցով մուտք է գործվել հարկային մարմնի հաշվարկային փաստաթղթերի համակարգ»։ Փաստաթղթում սխալների հայտնաբերման դեպքում հարկ վճարողը կարող է համակարգում խմբագրել արդեն դուրս գրված փաստաթուղթը։ Միաժամանակ, սխալներով դուրս գրված և ուղղված փաստաթղթերը պահպանվում են էլեկտրոնային համակարգում։
Հարկ է նկատի ունենալ, որ կարգի 9-րդ կետի համաձայն՝ «Էլեկտրոնային ստորագրությամբ վավերացված ֆիզիկական անձից ձեռքբերման փաստաթուղթը ենթակա չէ փոփոխման»։ 
Միաժամանակ, նախագծով սահմանվել է, որ ՀՀ հարկային օրենսգրքով սահմանված կարգով համալիր հարկային ստուգմամբ (չափագրմամբ) ստուգված (ուսումնասիրված) կամ համալիր հարկային ստուգման (չափագրման) ընթացքում գտնվող ժամանակաշրջաններին վերաբերող՝ ֆիզիկական անձից ձեռքբերման փաստաթուղթ չի կարող դուրս գրվել։

	4. ՀՀ արդարադատության նախարարություն
	12.02.2024թ.

	1. «Հաշվարկային փաստաթուղթ չհամարվող՝ օրենսդրությամբ սահմանված կարգով կազմված այլ փաստաթղթի դուրսգրման դեպքերը, կարգը և ժամկետները սահմանելու մասին» Հայաստանի Հանրապետության կառավարության որոշման նախագծի 1-ին կետով սահմանված հավելվածի (այսուհետ՝ հավելված) 7-րդ կետում առաջարկում ենք հստակեցնել՝ էլեկտրոնային եղանակով սխալներով դուրս գրված ֆիզիկական անձից ձեռքբերման փաստաթղթերի դեպքում սխալը հայտնաբերելուց հետո հնարավորություն տրվելու է կատարել համապատասխան ուղղում, թե ոչ: 
	Ընդունվել է գիտություն
Որոշման նախագծի հավելվածով սահմանվող կարգի 7-րդ կետի համաձայն՝ «էլեկտրոնային եղանակով ֆիզիկական անձից ձեռքբերման փաստաթղթի դուրսգրման համար հարկ վճարողին սերիա-համարների տրամադրումը, դուրս գրված այդ փաստաթղթերը, ինչպես նաև էլեկտրոնային եղանակով սխալներով դուրս գրված ֆիզիկական անձից ձեռքբերման փաստաթղթերը հաշվառվում են հարկային մարմնում: Հարկային մարմնի հաշվարկային փաստաթղթերի համակարգի միջոցով ֆիզիկական անձից ձեռքբերման փաստաթղթեր դուրս են գրվում և դուրս գրված այդ փաստաթղթերի մասին տեղեկություններ ներառվում և այլ գործողություններ կատարվում են այն հարկ վճարողի անվամբ, ում անվամբ հարկային մարմնի հաշվետվությունների ներկայացման էլեկտրոնային համակարգի միջոցով մուտք է գործվել հարկային մարմնի հաշվարկային փաստաթղթերի համակարգ»։ Փաստաթղթում սխալների հայտնաբերման դեպքում հարկ վճարողը կարող է համակարգում խմբագրել արդեն դուրս գրված փաստաթուղթը։ Միաժամանակ, սխալներով դուրս գրված և ուղղված փաստաթղթերը պահպանվում են էլեկտրոնային համակարգում։ 
Հարկ է նկատի ունենալ, որ կարգի 9-րդ կետի համաձայն՝ «Էլեկտրոնային ստորագրությամբ վավերացված ֆիզիկական անձից ձեռքբերման փաստաթուղթը ենթակա չէ փոփոխման»։ Վերոնշյալից հետևում է, որ արդեն վավերացված փաստաթուղթը չի փոփոխվում, այլ դրանում սխալներ հայտնաբերելու դեպքում վերոնշյալ փաստաթուղթը մնում է համակարգում՝ որպես սխալներով դուրս գրված, և դրա հետ մեկտեղ կարող է դուրս գրվել ճիշտ լրացված փաստաթուղթը։

	2. Հավելվածի 10-րդ կետի «լրացվում այն և լրացված այդ փաստաթուղթը վավերացվում» բառերն առաջարկում ենք փոխարինել «լրացնում այն և լրացված այդ փաստաթուղթը վավերացնում» բառերով:
	Ընդունվել է

	3. Հավելվածի 12-րդ կետն առաջարկում ենք վերանայել և ձևակերպումները համապատասխանեցնել Հայաստանի Հանրապետության հարկային օրենսգրքի 55-րդ հոդվածի 13-րդ մասին, համաձայն որի՝ անհատ ձեռնարկատեր և նոտար չհանդիսացող ֆիզիկական անձանց հետ կնքված քաղաքացիաիրավական պայմանագրերի շրջանակներում ընդունվող աշխատանքների և (կամ) ստացվող ծառայությունների, գյուղատնտեսական արտադրանքի արտադրությամբ զբաղվող՝ անհատ ձեռնարկատեր և նոտար չհանդիսացող ֆիզիկական անձանցից ձեռք բերվող գյուղատնտեսական արտադրանքի, անհատ ձեռնարկատեր և նոտար չհանդիսացող ֆիզիկական անձանցից ձեռք բերվող կամ վարձակալությամբ օգտագործվող գույքի, Հայաստանի Հանրապետությունում հաշվառված մշտական հաստատություն չունեցող ոչ ռեզիդենտ կազմակերպությունից կամ Հայաստանի Հանրապետությունում հաշվառված մշտական հաստատություն չունեցող ոչ ռեզիդենտ ֆիզիկական անձից ձեռք բերվող ապրանքների, ընդունվող աշխատանքների և (կամ) ստացվող ծառայությունների, ինչպես նաև կանոնադրական (բաժնեհավաք) կապիտալ ներդրվող գույքի գծով առաջացող ծախսերը կարող են փաստաթղթավորվել հաշվարկային փաստաթուղթ չհամարվող՝ օրենսդրությամբ սահմանված կարգով կազմված այլ փաստաթղթերով, եթե դրանցում առկա են սույն հոդվածի 4-րդ մասի 2-րդ, 3-րդ և 7-10-րդ կետերում (բացառությամբ անհատ ձեռնարկատեր և նոտար չհանդիսացող ֆիզիկական անձանց համար 9-րդ կետի «ա» ենթակետի և 10-րդ կետի «ա» ենթակետի) նշված՝ հարկային հաշվում կամ ճշգրտող հարկային հաշվում պարտադիր ներառման ենթակա տվյալները: Տվյալ դեպքում, հավելվածի 12-րդ կետով պարտադիր ներառման ենթակա տվյալները տարբերվում են Հայաստանի Հանրապետության հարկային օրենսգրքի 55-րդ հոդվածի 4-րդ մասի 2-րդ, 3-րդ և 7-10-րդ կետերով նախատեսված տվյալներից:
	Ընդունվել է 
Հավելվածի 12-րդ կետով պարտադիր ներառման ենթակա տվյալների ձևակերպումները համապատասխանեցվել են ՀՀ հարկային օրենսգրքի 55-րդ հոդվածի 4-րդ մասի 2-րդ, 3-րդ և 7-10-րդ կետերով նախատեսված տվյալներին։

	5. Ֆինանսատնտեսական նախարարական կոմիտեի 11.03.2024թ. նիստ
	

	
	

	Նախագծի վերաբերյալ ՀՀ ֆինանսների նախարարության կողմից հերկայացված առաջարկություններն աշխատանքային կարգով քննարկվել են  ՀՀ ֆինանսների նախարարության հետ։ Մասնավորապես՝ քննարկվել են հետևյալ առաջարկները՝
- արտարժույթի ձեռք բերման դեպքերի մասով նախագծով բացառություն սահմանել, 


- քննարկել նախագծով «գյուղատնտեսական արտադրանքի» շրջանակը հստակեցնելու նպատակահարմարության հարցը,






- անհատ ձեռնարկատեր և նոտար չհանդիսացող ֆիզիկական անձի կողմից կանոնադրական (բաժնեհավաք) կապիտալում գույքի ներդրման դեպքում գործարքը էլեկտրոնային եղանակով փաստաթղթավորելու դեպքը չներառել որոշման նախագծում, 

- քննարկել անհատ ձեռնարկատեր և նոտար չհանդիսացող ֆիզիկական անձանցից վարձակալությամբ վերցված գույքի գործարքները նույնպես էլեկտրոնային եղանակով փաստաթղթավորելու պահանջ սահմանելու նպատակահարմարության հարցը, 

- քննարկել հարկ վճարողի մոտ չափագրում իրականացնելու ընթացքում կամ դրանից հետո այդ փաստաթղթերը ճշգրտելու հնարավորությունը սահմանափակելու հարցը։
	



ՀՀ ֆինանսների նախարարության հետ լրացուցիչ քննարկումների արդյունքում որոշվեց արտարժույթին վերաբերող դրույթը ներառել նախագծում։

Նախագծով հստակեցվել է, որ կարգավորումները տարածվում են ՀՀ հարկային օրենսգրքի 126-րդ հոդվածի 1-ին մասի 1-ին կետով սահմանված՝ գյուղատնտեսական արտադրանքի արտադրությամբ զբաղվող՝ անհատ ձեռնարկատեր կամ նոտար չհանդիսացող ֆիզիկական անձից գյուղատնտեսական արտադրանքի ձեռքբերման դեպքի նկատմամբ։

ՀՀ ֆինանսների նախարարության հետ լրացուցիչ քննարկումների արդյունքում որոշվեց կանոնադրական (բաժնեհավաք) կապիտալում գույքի ներդրմանը վերաբերող դրույթը չհանել նախագծից։

ՀՀ ֆինանսների նախարարության հետ լրացուցիչ քննարկումների արդյունքում որոշվեց վարձակալությամբ վերցված գույքի գործարքներին վերաբերող դրույթը չներառել նախագծում։

Նախագծով սահմանվել է, որ ՀՀ հարկային օրենսգրքով սահմանված կարգով համալիր հարկային ստուգմամբ (չափագրմամբ) ստուգված (ուսումնասիրված) կամ համալիր հարկային ստուգման (չափագրման) ընթացքում գտնվող ժամանակաշրջաններին վերաբերող՝ ֆիզիկական անձից ձեռքբերման փաստաթուղթ չի կարող դուրս գրվել։



